
Անհրաժեշտությունը
ՀՀ կառավարության 2021 թվականի փետրվարի 4-ի N 142-Լ «Տնտեսական արձագանքման ծրագիրը և գործողությունների պլանը հաստատելու մասին» որոշման N3 Հավելված 19-րդ կետով սահմանված` «Հայաստանի Հանրապետության կառավարության 2020 թվականի օգոստոսի 13-ի N 1358-լ «Կորոնավիրուսի տնտեսական հետևանքների չեզոքացման քսաներեքերորդ միջոցառումը հաստատելու մասին» որոշման մեջ փոփոխություններ և լրացումներ  կատարելու մասին» ՀՀ կառավարության որոշման (այսուհետ՝ Որոշում) նախագծի ընդունումը պայմանավորված է կորոնավիրուսի տարածման հետևանքով զբոսաշրջությանն ուղղակիորեն առնչվող առանձին ոլորտներում Հայաստանի Հանրապետության տնտեսավարողների մոտ առաջացած դժվարությունների հետևանքով ստեղծված իրավիճակում վերջիններիս գործունեության շարունակականության ապահովման ու աշխատատեղերի պահպանման անհրաժեշտությամբ։

Ընթացիկ իրավիճակը և խնդիրները
Զբոսաշրջային հոսքերի նվազման, կորոնավիրուսի դեռևս պահպանվող ազդեցության հետևանքով զբոսաշրջությանն ուղղակիորեն առնչվող առանձին ոլորտներում շարունակվում են տնտեսական բնականոն գործունեությանը վերադառնալու դժվարությունները։ Վերջիններիս մոտ շարունակվող ֆինանսական բարդությունները խնդիրներ կարող են ստեղծել հետագա բնականոն գործունեությանը վերադառնալու և աշխատատեղերը պահպանելու տեսանկյունից։ 
Ստեղծված իրավիճակում տնտեսավարողները դեռևս կարիք ունեն լրացուցիչ ֆինանսական միջոցների ներգրավման՝ իրենց գործունեության շարունակականությունն ապահովելու, արդյունավետ աշխատատեղերը, ինչպես նաև առկա գիտելիքի համակարգերը պահպանելու նպատակով։
Տնտեսական գործունեության առանձին տեսակների նկատմամբ կիրառված սահմանափակումների թուլացման արդյունքում նկատվել է «56 - Հանրային սննդի կազմակերպում» տնտեսական գործունեության դասակարգչի ներքո գործունեություն ծավալող ընկերությունների գործունեության ակտիվացում, շատ դեպքում նաև՝ լրիվ վերականգնում, իսկ «87․1 - Առողջության վերականգնման կարիք ունեցող անձանց սոցիալական սպասարկում կացության ապահովմամբ» տնտեսական գործունեության դասակարգչի ներքո գործունեություն ծավալող ընկերությունները «Կորոնավիրուսի տնտեսական հետևանքների չեզոքացման քսաներեքերորդ միոցառման» (այսուհետ՝ Միջոցառում) N1 հավելվածի 5.1 կետի համաձայն՝ դադարել են համարվել միջոցառման իմաստով աջակցության ենթական ոլորտ, հետևաբար՝ առաջարկվում է շարունակվող աջակցությունից օգտվելու հնարավորություն ընձեռել այն տնտեսավարողներին, որոնց մոտ դեռևս պահպանվում են կորոնավիրուսի ազդեցության և զբոսաշրջային հոսքերի նվազման հետևանքները։

Կարգավորման նպատակը և բնույթը 
Սույն որոշմամբ նախատեսվում է 2021 թվականի ապրիլից հունիս ամիսը ներառյալ կորոնավիրուսի տնտեսական հետևանքների չեզոքացման 23-րդ միջոցառման շրջանակներում շարունակել ամսական դրամաշնորհի տրամադրումը Հայաստանի Հանրապետության տարածքում պետական գրանցում ստացած՝ միկրոձեռնարկատիրության սուբյեկտ չհանդիսացող այն իրավաբանական անձանց կամ հաշվառված անհատ ձեռնարկատերերին (այսուհետ՝ տնտեսավարողներ), որոնք ստեղծվել են մինչև 2020 թվականի մարտի 31-ը, միջոցառման շրջանակում տրամադրվող աջակցության ամսվա ընթացքում ունեցել են առնվազն 3 աշխատող, չեն հանդիսացել կորոնավիրուսի տնտեսական հետևանքների չեզոքացման 25-րդ միջոցառման շահառու, 2020 թվականի առաջին եռամսյակի կամ այդ եռամսյակում ընդգրկված որևէ ամսվա համար ներկայացված ԱԱՀ-ի և ակցիզային հարկի միասնական հաշվարկի և (կամ) շրջանառության հարկի հարկային հաշվարկով տնտեսավարողի գործունեության առնվազն 50 տոկոսը վերաբերել է հետևյալ ոլորտներին՝
55 – Կացության կազմակերպում
79 – Զբոսաշրջային գործակալությունների և օպերատորների գործունեություն, տեղերի ամրագրում և զբոսաշրջային ոլորտի այլ ծառայություններ
[bookmark: _GoBack]Միաժամանակ, հաշվի առնելով այն հանգամանքը, որ սույն որոշմամբ կատարվել են տնտեսվարող սուբյեկտների իրացման շրջանառությունների չափի հաշվարկման և դադարման (շահառու չհանդիսանալու) պայմանների փոփոխություններ, և քանի որ սույն որոշման նպատակն է միջոցառումը շարունակել ևս 3 ամիս (2021 թվականի ապրիլ, մայիս, հունիս)  միայն թվով 2 ոլորտի համար (ի սկզբանե սահմանված թվով 4 ոլորտներից), ուստի տարընկալումներից խուսափելու նպատակով սույն որոշման 3-րդ կետով  հստակեցվել է, որ սույն որոշումը կիրառվում է  2021 թվականի ապրիլ, մայիս և հունիս աջակցության ամիսների մասով ծագող հարաբերությունների նկատմամբ:
	Բացի այդ, նույն կետով սահմանվել է դիմումների ներկայացման վերջնաժամկետ (ի սկզբանե դիմումների ներկայացման ժամկետ սահմանված չի եղել), որպեսզի միջոցառումը հնարավոր լինի ավարտել: Դեռևս 2020 թվականին վերաբերող աջակցության ամիսների տվյալներով առկա են շահառուներ, որոնք վաղուց լինելով ծանուցված` դիմումներ չեն ներկայացնում աջակցության գումարները ստանալու համար, հետևաբար միջոցառման  ժամկետի անորոշությունը բացառելու համար սահմանվել է դիմումների ներկայացման վերջնաժամկետ:

Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ էկոնոմիկայի նախարարության կողմից՝ ՀՀ պետական եկամուտների կոմիտեի հետ համատեղ։
Ակնկալվող արդյունքը 
 	 Սույն որոշման նախագծի ընդունման արդյունքում զբոսաշրջությանն ուղղակիորեն առնչվող առանձին ոլորտներում գործող Հայաստանի Հանրապետության տնտեսավարողները՝ կորոնավիրուսի ազդեցության հետևանքով դեռևս շարունակվող իրավիճակում հնարավորություն կստանան ապրիլ–հունիս ամիսներին ևս ներգրավելու անհրաժեշտ ֆինանսական միջոցներ՝ ստեղծված իրավիճակին դիմակայելու, իրենց գործունեության շարունակականությունն ապահովելու և առկա աշխատատեղերը պահպանելու համար։

Այլ տեղեկատվություն
«Հայաստանի Հանրապետության կառավարության 2020 թվականի օգոստոսի 13-ի N1358-Լ որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագծի ընդունումը պետական կամ տեղական ինքնակառավարման մարմնի բյուջեներում ծախսերի և եկամուտների էական ավելացում կամ նվազեցում չի նախատեսում։


         

